
SIDANG JEMAAH YANG DIRAHMATI ALLAH,
Saya mengingatkan diri dan sidang jemaah sekalian, marilah kita bersama-sama
mempertingkatkan keimanan dan ketakwaan kepada Allah SWT dengan melaksanakan

suruhan-Nya dan meninggalkan larangan-Nya di samping berusaha mencari kehidupan

yang diberkati dan diredhai oleh Allah SWT. Mudah-mudahan kita berjaya menjadi insan
yang beruntung di dunia dan di akhirat. Persiapkanlah bekalan yang secukupnya untuk
diri dan ahli keluarga kita menuju ke hari akhirat dan ingatlah bahawa sebaik-baik bekalan
itu ialah takwa. Mimbar pada hari ini akan membicarakan khutbah yang bertajuk:
“Falsafah Ibadah Haji”.

Sebelum itu, khatib ingin menyeru kepada seluruh umat Islam untuk terus mengimarahkan
masjid, melaksanakan amar ma’ruf dan nahi munkar serta memelihara hubungan
silaturrahim. Selain itu, teruslah berwaspada dengan ancaman wabak penyakit seperti
Covid-19 dan penyakit tangan, kaki, dan mulut (HFMD) serta penyakit-penyakit berjangkit
yang lain. Jagalah kebersihan kerana ia juga merupakan salah satu tuntutan yang sangat

besar dalam Islam.

SIDANG JEMAAH YANG DIRAHMATI ALLAH,

Hari ini kita telah melangkah masuk ke Bulan Zulhijjah iaitu musim umat Islam dari seluruh
pelusuk dunia pergi ke Makkah al-Mukarramah dan kawasan sekitarnya untuk
menunaikan kefardhuan ibadat haji yang merupakan Rukun Islam yang kelima. Bulan
Zulhijjah juga mempunyai kelebihannya yang tersendiri lebih-lebih lagi pada 10 hari
pertamanya. Sabda Rasulullah SAW:

Maksudnya: “Tiada hari-hari yang amalan soleh yang paling disukai oleh Allah untuk
dilakukan melainkan hari-hari ini-baginda memasukkan: 10 hari terawal Zulhijjah-". Para
sahabat bertanya, “Wahai Rasulullah! Walaupun jihad pada jalan Allah tidak dapat
menandinginya?” Baginda bersabda, “Walaupun jihad pada jalan Allah tidak dapat
menandinginya, melainkan seorang lelaki yang keluar berjihad bersama hartanya,
kemudian dia langsung tidak kembali”. (Hadis riwayat Imam al-Bukhari, Ahmad, al-
Tirmidzi, Abu Dawud dan Ibnu Majah)

SIDANG JEMAAH YANG DIRAHMATI ALLAH,

Ibadah Haji merupakan satu kewajipan yang telah ditentukan oleh Allah SWT ke atas
setiap Muslim yang berkemampuan, sama seperti kewajipan mengerjakan Rukun Islam
yang lain seperti solat, puasa dan zakat. Apa yang membezakannya dengan rukun Islam
yang lain ialah ibadat haji wajib dikerjakan sekali sahaja seumur hidup. Perintah
menunaikan ibadah haji ini termaktub dalam al-Quran melalui firman Allah SWT dalam

Surah ali Imran, ayat 97:

Maksudnya: “Di situ ada tanda-tanda keterangan yang nyata (yang menunjukkan
kemuliaannya; di antaranya ialah) Makam Nabi Ibrahim. Dan sesiapa yang masuk ke
dalamnya aman tenteramlah dia. Dan Allah mewajibkan manusia mengerjakan ibadat Haji
dengan mengunjungi Baitullah iaitu sesiapa yang mampu sampai kepadanya. Dan
sesiapa yang kufur (ingkarkan kewajipan ibadat Haji itu), maka sesungguhnya Allah Maha

Kaya (tidak berhajatkan sesuatu pun) dari sekalian makhluk”.

Tuntutan wajib bagi menunaikan ibadat haji ke atas setiap umat Islam juga telah
ditegaskan oleh Rasulullah SAW melalui sebuah hadis sahih yang diriwayatkan oleh Imam
Abu Daud dan Imam al-Nasa’ie yang berbunyi: “‘Rasulullah SAW pernah berkhutbah di
hadapan kami dan berkata:

Maksudnya: “Wahai sekalian manusia, telah difardukan haji ke atas kamu. Lalu al-Agra’
bin Habis bangun bertanya: Wahai Rasulullah, adakah ibadah haji itu wajib pada tiap-tiap
tahun? Rasulullah bersabda: Kalau aku katakan (begitu) ia akan jadi wajib, kalau wajib
(setiap tahun) kamu tidak mampu menunaikannya. Haji yang wajib hanyalah satu kali

sahaja, sesiapa yang tambah (lebih sekali haji) maka ia menjadi tatawwu (sunat)”.

SIDANG JEMAAH YANG DIRAHMATI ALLAH,

Sesungguhnya setiap ibadah yang disyariatkan dalam Islam mengandungi falsafahnya
yang tersendiri untuk dihayati dalam kehidupan. Begitu juga dengan ibadah haji. Antara
falsafah ibadah haji ialah sebagai bukti keesaan dan keagungan Allah SWT. Tanda-tanda
kekuasaan Allah SWT yang terkandung dalam ibadah haji sangat jelas dan tegas,

sehingga penting untuk disaksi dan dipersaksikan kepada seluruh umat manusia.

Nabi Muhammad SAW telah menunaikan fardhu haji sekali semasa hayatnya. Haji itu
dinamakan dengan ‘Hajjatul Wada’ kerana tidak berapa lama selepas pelaksanaan haiji
itu Baginda pun wafat. Semasa wuquf, terdapat beberapa peristiwa penting yang boleh
dijadikan pegangan dan panduan umat Islam telah berlaku, antaranya turunnya ayat suci
al-Quran dari Surah al-Maaidah ayat 3 yang sebahagiannya berbunyi:

Maksudnya: “Pada hari ini, Aku telah sempurnakan bagi kamu agama kamu, dan Aku
telah cukupkan nikmat-Ku kepada kamu, dan Aku telah redhakan Islam itu menjadi agama
untuk kamu. Maka sesiapa yang terpaksa kerana kelaparan (memakan benda-benda
yang diharamkan) sedang dia tidak cenderung hendak melakukan dosa (maka bolehlah
dia memakannya), kerana sesungguhnya Allah maha Pengampun, lagi Maha
Mengasihani”.

Inilah nikmat terbesar yang dikurniakan oleh Allah SWT. Ajaran Islam yang sempurna
tidak memerlukan kepada agama yang lain. Islam jua satu-satunya ajaran yang direhdai
oleh Allah SWT. Buya Hamka dalam Tafsir Al-Azhar menjelaskan bahawa sempurnanya
Islam di sini ialah secara keseluruhan. Baik berkenaan dengan tuntunan agidah, cara
beribadah, menegakkan syariat, muamalat, hinggalah kepada urusan munakahat. Oleh
sebab itu Saidina Umar RA menangis ketika turunnya ayat ini. Hakikatnya beliau
menyedari bahawa tugas Rasulullah SAW telah selesai dan hampirnya waktu Baginda
dipanggil menghadap Allah SWT.

SIDANG JEMAAH YANG DIRAHMATI ALLAH SWT,

Dari pelaksanaan ibadah haji, kita dapat mengambil beberapa pengajaran:

Pertama: sebelum pelaksanaan, aspek kemampuan (istito'ah) merupakan suatu perkara
asas yang mesti dipenuhi oleh setiap muslim. Kemampuan ini merangkumi antaranya
seseorang itu mestilah mampu untuk menanggung perbelanjaan dan nafkah pergi dan
balik untuk dirinya serta tanggungan yang ditinggalkan. Mempunyai kenderaan pergi balik
selain dari perjalanan yang aman. Kesihatan tubuh badan serta ada kesempatan masa
juga diambil kira oleh Islam.

Kedua: Semasa pelaksanaan, setiap manasik haji yang dilakukan menuntut kepada
kekuatan fizikal dan mental. Ibadat haji menuntut kepada pengorbanan tenaga, masa dan
perbelanjaan banyak yang dikumpulkan bertahun-tahun, bahkan ia berkehendakkan
seseorang itu menanggung perpisahan dengan keluarga, sanak saudara, sahabat-handai,
harta kekayaan dan kampung halaman serta menahan kemahuan-kemahuan nafsu

semasa dalam ihram.

Hasil daripada itu, falsafah pelaksanaan ibadah haji ialah rehlah ruhaniah atau perjalanan
suci berbanding perjalanan yang lain yang tercatat dalam sejarah. la juga bukan seperti
melancong tetapi perjalanan ini mempunyai pelbagai hikmah, faedah dan kelainan yang
boleh diambil. Ibadat haji selain daripada berfungsi mensucikan dosa-dosa, ia juga
merupakan bekalan yang tepat menuju akhirat. Sesungguhnya mereka sanggup
berkorban harta benda, wang dan jiwa raga untuk memperhambakan diri dengan sebenar-
benarnya kepada Allah SWT, mereka tergolong dalam golongan yang mendapat petunjuk

dan hidayah serta ketinggian martabat iman di sisi Allah SWT.

Renungkanlah firman Allah SWT:

Maksudnya: “Dan serukanlah umat manusia untuk mengerjakan ibadat Haji, nescaya
mereka akan datang ke (rumah Tuhan) mu dengan berjalan kaki, dan dengan
menunggang berjenis-jenis unta yang kurus yang datangnya dari pelbagai jalan (dan
ceruk rantau) yang jauh”. (Surah al-Hajj ayat 27)

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, waba' penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

